
			SOL PÅ KARMØYNÅ

			sol på Karmøynå

			vera der

			

			sol på Stord

			vera her

			

			og litt på nasen

			te Gunn

			vera der òg

			

			

		

	
		
			VIE DAGEN MIN TE SOLÅ

			vie dagen min te solå

			heise flaget mitt for hu

			så fekk åbna og låst dørå

			innen klokkå va blitt sju

			vie dagen min te solå

			ja, og falle det i smag

			ska eg stå opp, ska eg voksa

			ska ver vakker, eg, i dag

			

			ska sei ha det fysst på badet

			ska ta solå med te køys

			ska kjøra linjå sikkert

			mydlå alvor åsså tøys

			via dagen sin te solå

			kan det vera någen sag

			når du vett du har det i deg

			ska ver vakker, eg, i dag

			

			vie dagen min te solå

			de med auer ska få se

			eg ska lysa opp i mørknå

			ska få merka eg e te

			ska få dagen te å vara

			legge morgendagen bag

			det e morning, eg har stått opp

			ska ver vakker, eg, i dag

			

		

	
		
			SUNDAG, SNØ

			der står ein voksen mann

			og spenne snø på hunden sin

			eg tror de e glade i kverandre  

			

		

	
		
			KLAR VINTERSUNDAG 1

			Jorda er rund og stein-

			kald, bind støvet

			og meg

			til vegkanten, nasane

			skjer reine

			gjennom lufta, og

			

			dei vaksne er

			rike onklar, dei

			peikar og forklarar. 

			

		

	
		
			KLAR VINTERSUNDAG 2

			Sundag i desember,

			og månen er full

			midt på lyse dagen, han heng

			bleik og stor

			og nær på himmelen; ei

			

			vekkhiven sandkake       

			frå juler før, den tida det var

			kjemper på jorda. 

			

			

		

	
		
			STILLE VINTERDAG. LANGT MELLOM JOBBANE

			Glasmeisteren

			kakkar kvassare.

			Me skjønar 

			han er ute på 

			godt.

			

			Røyrleggjaren 

			plystrar ned

			trappene. Gjer

			klart: Han kjem

			snart igjen.

			

			Ein politibil

			står skeivt

			i ein krapp

			sving.

			

			Pauserom. Tomme 

			portar. Nett ut-

			pusta røyk.

			Låg sol inn frå sidelinja,

			kaldare

			bankfilialar.

			Kebabrestar 

			i telefonane.

		

		
			Alle

			Kyrkje-

			gatene

			ned,

			

			frå

			burettslagsleiar

			til 

			han som tauar bilar

			bort,

			

			frå

			Misjonshøgskolen

			til 

			markene,

			

			frå

			dama hos Narvesen

			som er ute, rettar

			på avisene

			

			til

			han som klubbar

			ned tale

			på Stortinget.

		

	
		
			KVAR GONG EG DRAR FOR GARDINA OG FÅR DET FOR MEG 

			Eg bur i 4024 Stavanger.

			Her er midnatt straks, og ein 

			kald kvart måne. Mormor mi

			ligg gravlagd nett over

			vegen. Bilar køyrer blanke

			til og frå.

